
[bookmark: _Toc215136711]1. A Thak Sitset Ka Nuntakna | January 3
Hyacinthe | New Caledonia
“Nu aw, zing ciang i ciah kik thei pah dia?” ci in ka nautum tegel un nuih mai siu siau kawm in dongh hi. Adventist kikhopna effort ah ka kikhop cilna uh ahi hi. Lawmte khat in hong zawn ahih manin, aana in a zui ka hi uh hi. Ka phone sungah sapna ka muh hangin pai ding ka geel kei hi. Inn pan ka pai khiat ma un, ka pasal, Bruno tawh kiho in, “Thu ngai maimai bek dinga pai i hi maw” ka kici uh hi.
Ahi zongin lamet loh thu khat hong piang hi. Ka tate un kikhopna ah a lawmte uh mu pah in, lawm thak hong nei pah uh hi. Nuam sa mahmah uh hi! Kikhop tuah ciangin, tawm ciksung khawl lai in, lawmte tawh kiho ngei ngai kawm in tuilum ka dawn phot uh hi. Pasian in amaute nuntakna a khelsakzia khawng hong gen ngei ngai uh a, a kikhawm kik dingin hong zot beh uh hi.
Tua bangin ni hong cing to toin, ko zong kikhawm zom toto ka hih manun, ka tate un Siapa’ thugen zaknop a sakna uh hong gengen uh hi. Thu kigen khawng a ngai khol lo tawh a kibat uh hangin, inn tun ciangin a genkik ding uh na thei pahpah uh hi. Pasian in leitung le nate a bawlna thute zaknop sa mahmah uh hi.
Kei zong ka lungsim hong sukha mahmah hi. Choir kisate in zong ka khitui hong luangsak hi. Siapa in ama gen khempeuh a pum up lo dingin hong gen tawntung hi. Lai Siangtho simin Pasian Kammal ka sin ding uh hong deih hi. Ken zong tua dan nuam ka sa hi. Biakinn ah pai in thu ka nget zelzel hangin, hih lai a ka muh khiat uh thute pen lamdang in—special deuh hi.
A kaal nihna sung, ni khat Siapa in tui kiphum nuam peuh ci in hong dong hi. Kikupkholh lohpi in ka tapa un, “Pa tawh, nu tawh, kei tawh kituiphum nung ei” hong ci khia mawk hi. Lamdang ka sa mahmah uh hi. Na khempeuh a sin pan lai ka hih hangun, a moi lai ama lungsim in Pasian a theihtel nopna khang mahmah hi. 
Tui kiphumna pen chocolate lei ziau ziau bang hi kei, ci in ka gen hi. Khentatna thupi tak neih kul hi. Ahi zongin Pasian theih bangin ken ama lungsim a theitel zo lo ka hi zaw hi. Pasian in ka lungtang sungah zong na hong sep hangin, kilawm zo ka kisa kei hi. Tui kiphum nuam teng a mailam ah a pai dingin Siapa in hong sap kik ciangin ka pai nop mahmah hangin—ka pai thei mahmah kei hi. “siangtho” zo taktak ka kisa kei hi.
Tua nitak, keiguak in thu ngen in ka kap gawp hi. “TOPA aw, bang ci ding ka hiam? Tui kiphum nuam ing,” ci in Pasian ka hopih leh khamuanna khat ka ngah a, tui phum theih dinga kigingsa in ka om lam ka kithei hi. A zingsang ciangin puan kang khat le mainul khat ka bag sungah ka guang hi. Gunkuang tawh khualzin ding ka pasal le ka tapate ka nam hi. Tua khit ciangin ka tapa tumpen gel leh ka tute gel tawh ka paikhia uh hi.
Kikhopna ah kei guak in ka tu hithiat a, ka biang ah ka khitui luangsuk hi. Nupakop khat in hong musim uh a, ka gei ah hong tuphei uh hi. “Kei kituiphum ta ding, ahih hangin ka innkuanpihte’n hong thei nai lo uh hi” ka ci hi. Amaute in nakpi takin hong pom in hong nam uh hi. Tua in ka awm hong vangsak tuam hi.
Tui kiphum dingte Siapa in a sap ciangin kei zong ka dingto pah hi. Kap kawmin a mailam ah ka pai phei hi—ahih hangin dahna tawh hi lo hi. Ka lungtang sungah Jesu ka itna hong dim hi. Ka kituiphum hong muh uh ciangin ka tuletate lungdam in a diang uh hi. Tui sung panin ka paikhiat ciangin nakpi takin hong pom in hong nam uh hi.
Tuipi tung gamlapi a zin ka pasal in bangmah ka gen loh hangin a lungsim sungah hong thei gige a, ka tate kiangah, “Na nu kituiphum limlim in teh” ci hi. Tua ni a kipan upna ah ka khangto hi. Biak kikhopna nuamsa in, Sabbath School a Lai Siangtho sin nuam ka sa hi. Ka innkuanpih khempeuh zong hong kituiphum ding in ka lamen hi. 
Tua bang pasal hong piak manin Jesu tungah ka lungdam mahmah hi. Ka Sabbath tan hong khaam vet lo hi. Nung deuh in zong, “Pasian na koici ngaihsun hiam?” ci in ka dong ngei hi. “Khrisian khat dan in kingaihsun khin lel veng ee. Na upna in tha hong ngahsak ahih manin Jesu ka um hi,” hong ci hi. 
Tu in, Pasian pen koi bang hiam cih midangte in a muh theih nadingun ka nuntakna, ka kampauna, ka gamtatna le ka itna tawh lahkhiat ding ka hanciam hi. 
Sabbath 13na na sumpite un Hyacinthe bang mi tampite tungah phattuamna pia ding hi. Tua banah New Caledonia Mission sunga Adventist kilawmtatna bawlna Wallis kilamna ah zong kihuh ding hi.
[bookmark: _Toc215136712]2. Ka Pu’ Pasian | January 10
Stanislas | New Caledonia
Stanislas pen Khrisian innkuan sung pan a khangkhia ahi hi. Unau 8 lakah a u 2na hi a, a neulai lam ciangciang a inn sunguh itna tawh kidim in nop lel hi. Mawtaw tuahsiatna tawh a pa’n a nusiat khit ciangin haksatna tuamtuam a thuak kha hi. Tua hun in a nu in a nautum pen uh a paai laitak ahi hi.
Amah guak in a tate don zo lo ahih manin, a pute kiangah a nu in a kha hi. Stanislas in a pute inn panin Pasian thu a zak cilna ahi hi. Zingsang simin, a pilepu in khuaimei vakin khukdin thungetna a neihna un a phawng zel hi. A pu pen pawlpi nasem citak mahmah khat hi in, Pasian tunga kipumpiak ngiat khat ahi hi. 
Pasalno khat ahih hangin, “Pasian hoih ahih leh, bang dia ka pa in haksatna hizah tak thuak ahi tam?” ci in Stanislas in lamdang sa hi. Tua bang lungnoplohna pen a beisa hun ah zong ngaihsun ngei khin hi.
Kum 10 a val ciangin, Stanislas pai khial pian ta hi. Za tep, zu dawn in, guta lai hi. A cil in thuneu a bat hangin siatna lianpi dong tungto hi. Inn luhna ah kihel in, mawtaw gu uh a, khamtheih namkim tawh buai hi.
Tua zawh nitak khat, kikhelna lianpi khat piang hi. Zu kham kawmin a guksa mawtaw nungah a om laitakin, Stanislas in a lungtang sungah aw khat a za hi. “Bang hih na hi hiam? Tua bang tawh na nuntakna beisak sawm na hiam?” ki ci hi.
Tua bang nunzia tawh kalsuan ding hi thei sa nawn lo hi. A zingsang ciangin, siatna zui nawn loin kipat thak ding khentat hi. Nuntakna a thak pat dingin a khua vuah ciah kik hi. Baih tuan lo hi. A khentat zawh—kum 1 le alang bang khit ciangin—lawhcing pan hi. Kum 18 a cin ciangin galkap tum in, training zong man khinta a, nasep kip a ngah ta hi.
Tua khit ciangin zi nei hi. Ta 2 nei uh a, tawmvei sung senpy sam uh hi. Ahi zongin meima pawnte thaksuah kik in innkuan sung buaina kipan kik hi. A tawpna ah kikhen uh hi. Tua zawh a sawt loin, a sungpa in Stanislas sam a, a tanu’ adingin hunlem khat a geelsak lam gen hi. Bang hiam cih tel lo pi in Stanislas thukim hi.
A zi pen Seventh-day Adventist innkuan sunga khangkhia ahi hi. Biakinn a tun ngei nawn loh hangin, Lai Siangtho sim den hi. Ni khat a pasal kiangah, “Biakinn ah kikhawm kik nuam ing” ci hi. Stanislas in, “Bang kingah lohpih ding? Ken bel ka sin loh om nawn kei—Jesu ka sin hun hong tung ta hi kha in teh” cih san hi. 
A pasal Sunday ni in a kikhop hangin, amah Sabbath ni kikhop hong kipan kik hi. Khat veivei a pasal a zuih zel hangin, a pasal in zui ngei lo hi. Ahih hangin kikhelna khat a om lam thei hi. A zi migi zaw in lungnuam zaw cih thei hi. A genkhiat theih loh lungmuanna khat a zi in a neih lam thei hi.
Ni khat, a zi kiangah, “Bang dia na biakinn vuah sun thapai om zawzen nai vua? Ko lah nai tawmcik sungin ka man ziauziau lel vua!” ci in dongh hi. Nui kawmin, “Ong zui ve na theih nop leh” cih san hi.
Amah zong thukim in zuipah a, tua Sabbath masa pen ama’ adingin thupi mahmah hi. A lamet lohpi in thu kigen pen in a lungtang sukha mahmah hi. Jesu thu a tel sinsen nai loh hangin, a sungah a kipei pei khat om hi. 
Lai Siangtho sin dingin pastor in zol hi. Stanislas thukim hi. Lai Siangtho a leem leh a neulai pek panin a theihtel nop dotnate dawnna pawlkhat a mu hi. Pasian’ lim le mel a siasak uplahna tuamtuamte a lungtang sung panin dam semsem hi. A beisa kum tampi lai a, mawtaw nungah a din lai in a zak ngei awkhum pen za kik hi—tu in ahih leh Lai Siangtho tungtawnin a za kik ahi hi.
Nitak khat, Lai Siangtho a sim khit ciangin a zi lam nga in, “Upna nei ta leng kilawm kisa mai ing. Um, cih a khiatna tel taktak ta ing” ci hi. Tua zawh a sawt loin tui kiphum khawm uh hi. 
Kum 2 khit ciangin Stanislas in Fiji gam a Adventist University ah theology sin hi. A khualzin kipatna tuikulh ahi New Caledonia mah ah pastor a sem hi. Tu in a pu’ Pasian na sem in om thei ta a—gamh luahna hang tawh hi loin, pianthakna, itna, le Khris tawh mimal kizopna pan ahi hi. 
Tu kuata Sabbath 13na sumpi khenkhat in Pastor Stanislas Weneguei bang mi tampi phat tuamna ngahsak ding hi. Tua banah New Caledonia Mission sunga Adventist kilawmtatna bawlna Wallis kilam nading ah zong kihuh ding hi.
[bookmark: _Toc215136713]3. Kilehkikna Mun | January 17
Draikolo | New Caledonia
Draikolo pen Lifou tuikulh ah teng hi. Pacific tuipi saklam a om Piantit gam sung New Caledonia ah om hi. Draikolo pen Hnathalo khuata pan hi a, Khrisian innkuan gol khat sungah, unau 12 lakah a tumpen ahi hi. 
A neu tung pan kipan in kikhop hat in biakna ngeina zui hi. Himah taleh kum 10 val gual a tun ciangin kikhelna khat om hi. Leitung gualnopna le a lawmte’ huzapna in a masuan kihei sak hi. Tan 10 sang a kah lai in, Pasian’ muhna ah a hoih khol lo pawlkhat a teel kha hi. A kum 2na kum ciangin Draikolo sang tawp in khamtheih tawh buai ta hi.
Za le cannabis tep kipan a, zu zong dawn hi. Tua bang nunzia ah nawh tun suk mahmah hi. Gualnopna tawh buai den in, a hun khempeuh kisikkik nading vive in zangh hi. A lungsim awngthawlna dip kik sawm semsem leh dim zo lo semsem kisa hi. 
Bang hiam khat kisam ahih lam Draikolo ki thei hi. Kikhopna khat ah va kikhawm hi. Bang zong ka hiam, cih zong ki thei se lo hitaleh, leitung’ piak theih loh na khat a kisap lam kithei hi. Mihingte a muan hangin tuate in amah niam kiat suk sakzaw hi. Tu in, Pasian muan ding kisin nuam hi.
Sunday ni khat, kikhop tuah ciangin a Lai Siangtho zong kawikawi a, tawmvei khit ciangin khat mu in a sim hi. A cil lamin bang sim ka hiam, cih zong tel se lo hi. Ahi zongin bang hiam khat in a kai keei tawh kibang kisa hi. Jesu’ thu theih beh nuam hi.
Tam sim semsem le a theihnop tam semsem hi. Midangte tawh Jesu’ thu khawng kikum thei ta hi. Ni khat, Lai Siangtho thu khat a siapa a dot leh nakpi takin na taii gawp a, ahi zongin tua in amah khawlsak tuan lo hi. Inn ah Lai Siangtho sim in thumaan zong veve hi.
Tua zawh ni khat, lamet het loh thu khat piang hi. Seventh-day Adventist pawlpi innkuan khat in effort bawlna ah a kikhawm dingin a zawn uh hi. Ama’n zong zui a, tua in a nuntakna kikhelsak hi.
Kikhop sungin Lai Siangtho sung thu sitset bek—siangtak, muibun tak le itna dim takin a za hi. A mimal Honpa in Jesu sang thei a, a neulai a a theih bang ziau hi lo hi. Sabbath thumaan zong mukhia in, Lai Siangtho’ hilh bangin a siangtho in tang thei ta hi. 
A lungtang sungah Kha Siangtho in na sem ahih lam phawk a, a nunzia lui nusia in Jesu a zuih zawh nadingin a sam hi. A deihsak mahmah pastorte le pawlpi mite’ thapiakna tawh, Pasian tungah bit takin ki-ap ta hi.
June 19, 2019 ni in kituiphum hi. Tua pen suahtakna ni khat ahi hi. Ahi zongin lam tawp tung nai lo hi. A zongsatnate in a pumpi le lungsim sukha lai hi. Zatui tawh kibawl a, dam lam manawh ta hi. Bang hiam khat kilamdanna hong piang hi—tua in Draikolo amah guak hi nawn lo, cih thu hi. 
A zongsatnate pan bekin Pasian in a suaktasak hi loin, a mawhnate maisak lai hi. Sawtpi sung a hencip khempeuh kitat khia ta hi. Hun khat lai a piangthei dingin a ki um zo lo thute muh theih in piang khia ta hi. “Hihte khempeuh mihing’ adingin a piangthei lo tawh a kibat hangin, Pasian’ adingin piangthei hi” Draikolo in ci hi. 
Hun khat lai a khamtheih tunga kinga pa, tu in Pasian’ Kammal tungah kinga ta hi. Nisim Lai Siangtho sim in, mite tawh kikup pen nuam sa mahmah hi. A diakdiak in ama tot ngei lampi a tawnkha mite tawh kikup nuamsa phadiak hi. A nuntakna kikhel ta hi. A lungtang in ngimna thak nei ta hi. A motto pen: “Pasian muang in”cih ahi hi.
Tu kuata Sabbath 13na sumpi khenkhat tawh Draikolo bang mi tampi phat tuamna ki ngahsak ding hi. Tua banah New Caledonia Mission sunga Adventist kilawmtat nading Wallis ah a kilam nading ah zong kihuh ding hi.
[bookmark: _Toc215136714]4. Lelh Ding Om Lo Hi | January 24
John | Vanuatu
Ka min John hi in, Vanuatu tuipi dunga tuikulh neu mahmah Maskelyne pan ka hi hi. Vanuatu pen Khanglam Pacific Tuipi sunga tuikulh gam neu khat ahi hi. Tuipi dum diadua le gammang tulak eng dimdem sung pan a khangkhia ka hi hi. 
Naupang dangte mah bangin kei zong sang ka kah tei hangin nop ka sa kei hi. Sangnaupang hoih ka hi kha kei hi. Ka khan sungah mat tawm pen ka ngah den hi. Sangkah ka uuk loh lam ka pa’n hong theih hangin ngimna khat hong neihsak hi. “Grade 6 ong peuh lecin na min gelh thei ding, laipai sim thei ding. Tua hi leh phazo,” hong ci hi.
Grade 6 kum ni khat ka mangngilh thei kei hi. Lai ka vuan uh hi. Ka sianu in ka laidal en in khuisa hi. “John aw, khangto ngei kei ni cei” hong ci hi. “Na nulepate’ sum a mawk bei sak hi lel teh. Tupna nei kei teh” hong ci hi. Tua khit ciangin paden vang ah ka laibute hong lot khiatsak in, ka lawmte hong nuihsan sak gawp hi. Mi khempeuh in hong et laitak in ka laibu tawm kik dingin ka taai veva hi. 
Tua in ka sungah banghiam khat hong kitamzan sak hi. Kimanna nei ka kisa kei hi. Ahi zongin ka sung tawngah, ‘lungkia kei oh,’ hong ci khat a om bangin ka kithei hi. 
Tua kum bei lam ciangin, a khaan pihte khat in hong ciamnuih bawl in, “John aw, na lai kia in hih tuikulh tungah na ten suak leh ngabeng dingin hong cial sam ning ee” hong ci hi. Ka nuih hangin tua bang dinmun taktak ka ut kei hi. Tua sanga sangzaw ka ut hi. 
Ni khat, Seventh-day Adventist a tangsuah ka u pasal khat in Lai Siangtho mun khat hong pia hi: “Sabbath ni a siangtho a zat ding phawk in” (Exo. 20:8). Hih in ka sungah kikhelna khat hong pia hi.
Kum 13 ka phak ciangin, Seventh-day Adventist pastor khat in ka tuikulh tung vuah effort hong bawl hi. Ka kikhop leh, a kammalte in ka lungtang hong sukha mahmah hi. Tui kiphum ding ka khentat hi. Tui kiphum ma in, pastor in thu ngen a, “TOPA aw, Nangma nasem dingin hih khangnopa hong zatsak in” ci hi.
Ka pa sih khit ciangin, nuntakna haksa ka sa uh hi. Ahi zongin ka pawlpi innkuan in hong huh zel hi. Kei zong ka septheih nengneng: biakinn huang sung lopa vaat le daaksatna tawh pawlpi ka huh kik hi. A nunglam ciangin deacon ka ngah a, tua khit teh elder ka ngah to hi.
2001 kum ciangin Vanuatu gam sung mun dang khat ah ka kituah hi. Seventh-day Adventist pawlpi khat mah ka zom a, lapawl sate lakah ka kihel hi. Music tawh ka upna ka hawmkhia hi. Lasak pen ka thugenna hi pah hi. Kei pen thugen lam hi loin, la ka sak ciangin lawp in, hing ka kisa hi. 
Ni khat, ka tuikulh khua ah ka ciah hi. Tua lai a pastor khat in effort bawlna ah hong zawn hi. Nitak simin la ka sa den hi. Nitaklam khat, ko tuipi dung suk ah Adventist thu hong puak masa pen Norman Wiles ii han ah a hawh dingin hong sawl hi. 
Hankhuk buuk gei ah dingin, thu ka ngen hi. “Pasian aw, kei zong missionary ka ut hi” ka ci hi. Missionary bang taktak hiam cih ka theih loh hangin, mite Jesu ka theisak nuam hi.
Tua khit ciangin mang khat ka manh hi. Adventist khat zong a om nai lohna Torres kici tuikulh tampi omna mun ah Pasian in hong paisak nop lam ka thei khia hi. Sum ka neih loh banah kuamah ka theih om loin, thu ka ngen hi, “Pasian aw, a pai dinga nong deih leh, lampi hong hon sak in” ka ci hi.
Pasian in hong dawng takpi hi! Torres ah kum 7 sung,  kilawmtatna le pawlpi thak pat khiatna in ka zangh hi. Tua kum beilam a kibawl, Malekula concert ah, ka laibu hong paihsak ka sianu ka mu kha kik hi. Khitui luang kawm in hong neh phei a, dawn pawl phel khat hong piak kawm in, “Na tunga kong pau khialhnate hangin ka dah mahmah hi” hong ci hi. Amah zong Seventh-day Adventist khat mah na suak hi!
Tu in, pawlpi elder ka sem lai hi. Pasian itna tangkona tawh pawlpi thakte ka pankhia uh hi. Sang ah lai ka kiat kiat sam hangin, Pasian in kei’ ading geelna hong neihsak hi. 
Pasian in Lai Siangtho sungah: “Keimah in note aa dinga ka ngaihsut gelnate ka thei hi. Siat nading hi loin kilem nading gelna hi a, na mailam ding uh le lametna hong guan ding gelna ahi hi,” hong ci hi (Jer. 29:11). Tua kamciam kei aa ding ahi hi. Nang aa ding zong ahi hi!
Na Sabbath 13na sumpi un Solomon tuikulhte le Vanuatu tuikulh gam a projectte ah hong huh ding hi. Phal takin nong piak manun lungdam lua!
[bookmark: _Toc215136715]5. Pasian’ Ading Nasepna | January 31
Moape | Fiji
Moape pen ni suah ma pek in tho khin den hi. Kum 77 a phak khit nangawn in, a zing thawh hun kibang den hi: khuavak tungin tho khin in thungen a, tua khit ciang a sabuai ah tu hi.
“Ka sepna peuh ah a masa pen ka ut hi,” ci hi. “Ka hun hoih pen Pasian ka piak masak dingin kilawm hi” ci hi. Moape pen Fiji gam tuipi dung Ra kicihna mun pan khangkhia hi. Pastor ahi a pa in ngabenna ngen phopzia, biakinn sung phiat ding, le vengte khempeuh a min uh tawh hopih theih ding hilh hi. “Ka pa in mi a hopihzia ka en a, tua bangin kei zong ka hih nuam hi” ci hi.
Sang hon ciangin Fulton University College ah kah hi. Laisim zel, thungen zel in, laipeina ah roller gikpi sawnzel hi. A khutme tungah laitui a baan zel hangin a lungtang sungah lametna dim takin a nei hi.
Friday ni in, Suva biakinn sunga pulpit gei ah khukdin in, naseppih ding koppih Pasian kiangah ngen hi. “Nang hong it numei khat hong pia in,” ci hi. 
Pasian in dawng hi. A migi mahmah, proof-reader a sem, Mere tawh kiteng in tanu 3 nei uh hi. Koikoi ah a tung zong un Pasian zui den dingin a nupa un kiciam uh hi. 
A sep masak penna uh Suva khua a Trans-Pacific Publishing House ahi hi. Khuavak tungin Moape in laidalte guang khol in, laipeina set velcian a, Pasian thu laibu neute pei khia ziahziah hi. 
A manager pa un Moape pastor a suah nop lam a zak ciangin a lu peisan hi. “Press ah semsuak lel in, na pei khiat laimaite in sermon khatpeuh sangin gamla tung zo zaw hi” ci in kho hi.
Tua in Moape sukha mahmah hi. “Kei bang lel nangawn in lametna hawmsawn thei lai ding” a kici hi. Tua laibu bawlna ah kum 9 sung sem hi. Hanciam ahih manin a za khangto a set saiipi, nasem makai, le sumkempi dongah a tungto hi. Tua banga a kahtohna pen Pasian sawntohna bangin a ngaihsun hi.
1978 kum sungin, press nasep hong khawl phot hi. Union in tua nasep khakcip phot a, Moape pen Fulton College ah sazin len dingin sam uh hi. A innkuan un kithawi pah in inn le huang nopci khat mah ah a tung dinga lametna tawh mualtung lamah kahto pah uh hi. A lamet uh na bang loin, inn lui mahmah, a tung a keh lat lat, a kawmte a pilh khia khia khat ah a lut uh hi. 
Mere a khitui luang hi. “Suva ah ciah kik lel ni,” ci hi. Moape in a khut tawh a kawi phei kawmin, “A nuamsa dinga pai hi lo hi hangh. TOPA aa dinga pai i ve” ci in damtakin a zol hi.
A nupa un tua inn puah in a za zut kik uh a, nitang in a salt ciangin hong lengkik deldel zah dongin a kawmte a zut dikdek uh hi. Makai lamte hong zin uh ciangin zintun inn dingin zang thei pah uh hi. “A hoih lo pen i inn a hoihpen in Pasian in hong heisak ei” ci in Mere in ciamnuih le cihtak in a gen zel hi. 
Kumte cing toto hi. Thu dongh dingin sangnaupangte hong pai zel uh hi. Haikung nuai khawng ah kimawl uh hi. Sazin laibute zong avekpi in kituak sitset ta hi. Nitak lam khat, Tahiti panin sangnaupang lui khat suit silh sitset in style takin hong tung hi. 
“Business thupi khat kipat sawm ing,” a cih kawm in, “Kei kiangah hong sem ve. Na khasum zah 3 hong pia ning in mawtaw khat le inn thak khat hong pia lai ning,” cih beh hi. Nak zol mahmah hi, ahi zongin Moape in tunglam ento kawm in damtakin a dawngkik hi. “Pension ka lak dong Pasian na sep ding ka khentat zo hi. Tua pen sum tawh khek zo kei ning,” cih san hi. 
Tua pa zong khuisa kawm in a geelna teng khawl kik a, a zing ciangin ciahkik pah hi.  Tua bang nengnengte in Moape’ upna khauhsak hi. “Ze-etnate in Pasian tungah hong kinga zo sak semsem zaw hi” ci hi. Nisim thungetna in amah kipkho sak hi—zingsang tungin inn mai singkungpi gei ah ngen in, sun ciangin sangkhan awng khatpeuh ah ngen a, nitak ciangin namgimtui meikhuat kiim ah ki-um khawmin a innkuan un thu ngen khawm den uh hi. 
Kum 52 sung a sep khit ciangin, Moape in a nunung penpen a nasep ahi, college kongpite muanhuai takin a khak khit ciangin meiipi kaai miai muai lampi zui in a inn ah a ciah hi. Tu in amah pen Suva laibu bawlna a laidal guang thek thek khangnopa hi nawn loin, a maitang ah kipahna hong taangkhia hi. A tute a tate a nungah ding zihziah kawm in, Mere in a kong vuah Moape na dawntuah hi. Sing-hakaite huan in, Pasian late sa in, zanhak phial in a tangthu uh suut uh hi. 
Khangno naupangte lungtang sungah bang lesson guan hiam? A neulai a, a lotngah Lai Siangtho taang tawh hanthawn hi: “Na lungsim khempeuh tawh TOPA muang inla, nang theihna suang kei in. Na hihna khempeuh ah amah phawk in. Tua hileh amah in na lampi hong tangsak ding hi” (Pro. 3:5, 6). 
Tua khit ciangin ama tona khat tawh behlap hi: “Zingsang sim, le teel ding na neih simun—Pasian masak den un. Inn lui penpen pan ahi a, lai peina gamlum lialua sung pan ahi zongin nasep na kipan khia kha thei ding uh hi. Ahi zongin Amah in na kisap penpen mun dongah hong tunpih veve ding hi,” ci in a tute tate hanthawn hi.
Ra ah ni tumta a, nitumna vantung lamah  kham mel le ankampaak mel kigawm nizang taangto lai hi. Zingsang ak masa khuan tawh, Moape tho ton leuleu dinga, a ngeina mah bangin lam tawntungah a Makaihpa’ na a sem dingin kigingsa in om veve lai ding hi.
2000 kum kuata masa Sabbath 13na sumpi khenkhat tawh Fulton Adventist College University laibu saal behlap nadingin ki huh khin hi. Tu kuata Sabbath 13na sumpi khenkhat tawh Solomon Tuikulhte le Vanuatu sunga naupangte’ cidamna projectte ah hong panpih leuleu ding na hih manun lungdam mahmah ungh.
[bookmark: _Toc215136716]6. Pasian In Hong Paisak Nuam Lo | February 7
Sera | Fiji
Ka min Sera hi. Fiji tuikulh hoih mahmahte pan ka hi hi. Fulton Adventist University College ah education kum 2na ka sin hi. Hiah kong pai theih nuam ka sa hi.
Innkuan kitamzan khat panin ka khangkhia hi. Ka neutung pan kei le kei ka kidon hi. Ka belh ding kuamah om loin, muan ding ka nei kei hi. Nuntakna pen galdona taktak suak mai hi. Tan 10 ka kah sungin zu le za zat ka kipan hi. Tuate ka lawm hoih in ka nei hi.
Tua bangin kaal khat khit kaal khat ka om toto a: na sem, sum ngah, hong siasak ding leina in zangh bei zel, cih bangin ka om hi. Tua bangin ki vialkhum in ka suakta khia zo nawn kei hi. 
Zukham kawm pi in laivuan ding ka kithawi biangbuang zel hi. Tua nangawn in ka khawl zo nai kei lai hi. Ka zongsat hoihlote mah ka zomzom lai hi. 
Tua khit ciangin mawtaw tuahsiatna ka tuak leuleu hi. Tua nitak in na khempeuh hong kikhel vilvel hi. A si thei lua ka hi hi. Tua bang pi ah ka hin theih lai pen kaamthu hi het lo hi. Tua tuahsiatna in hotkhiatna ka ngah nadinga hilhkholhna ahi hi. 
Tua pen 2018 kum sung thupiang hi a, Fulton College ah business sin dinga ka pai lai ahi hi. Ka up theih loh pen a lamdang Seventh-day Adventist upnate ahi hi. Ka siate tawh zong ka kinial zel hi. A taktakin sang panin a taai sim ka hi hi. Inn ah ciahkik in ka nuntakzia lui ah om kik lel leng baihzaw in teh, ka ci hi. 
Ahi zongin ka tuahsiat khit ciangin, ka lung nak kiat mahmah hi. Kisih bawl ding ngaihsutna in hong tuamcip den hi. Tua bang lungzin kawmkal ah, awging neu khat in: “Damdam in hoih kik ni cei” hong ci hi. Tua pen bang hiam cih, tua hun in ka thei kei a, tulam ciangin Kha Siangtho hi in teh ci in ka um hi.
Tua lai in Lai Siangtho lah sim loin, biakinn zong ka pai ngei kei hi. Ahi zongin thunget ka khawl ngei kei hi. Ka neih lai pen thungetna bek mah hi. Ka neutung pan ka up hi a—Pasian in i thungetna hong za hi cih ka um ngiat hi.
Ka ni le ka gang pen Adventist ahih manun Pasian’ khuavak ka muh ding hong deihsak uh hi. Ka neuzawk lai in, Fulton College huang sungah cimphawng a pai dingin hong zawn zel uh hi. Hong ngawh bawl ngei loin, Pasian Kammal damtakin hong kuppih zel uh hi.
Tuate ka ngaihsut kik ciangin ka khualzinna sungah amau nupa in mun tampi hong laklam ka mukik hi. Khaici hong tuh khin uh hi. A cil in ka nial phot hi. Ka lung khauh hi. Mite in “Adventist langpangpa” hong ci liang uh hi. “Sabbath ni pen Saturday ni hi, ci in Lai Siangtho in koi ah gen hiam?” ka cih pahpah lam ka phawk kik hi. Ka sang thei vet kei hi. 
Ahi zongin Lai Siangtho sinna damdam in ka neih ciangin ka lungsim hong kikhel hi. Ni khat, pastor khat in, “Jesu hong paikik nading tawh kisai na za ngei hiam?” hong ci hi. Lamdang ka savat hi. Tua pen ka kikhelna bulpi ahi hi. Tua hun panin na khempeuh ka muhzia hong kidang hi.
Fulton College ah ka paikikna pen thu lamdangpi khat ahi hi. Ngimna nei lo, sum le pai om lo, sangsap koici piak ding cih ka thei vet kei hi. “Pasian aw, sang ka kahkik nuam hi” ka ci ziau hi. 
Ka paikik ma a zan ni in ka naunute nupa in, ka sangsap ding hong piaksak ding hong ciam uh hi. “Nong lohkik kul lo hi. Sang na kah ding bek deih ung” hong ci uh hi. Pasian in kong hong honsak hi. 
A hun hun in Pasian in ka laisin nading, makai sin nading, thumaan ah hong makaih ding nangawn mi hong puakpuak lai hi. A lamdang pen bang? Tui ka kiphumna ahi hi. Mi khatpeuh’ tawsawn man hi lo, keima’ zontawm in thumaan ka muhna tawh—Pasian zuih ding a teel ka hi hi. 
Baih khin tuan lo hi. Ka nusiat khitsa nuntakna sangin khalam nuntakna haksazaw lai thei hi. Ahi zongin manh tawh kituak ahi hi. Nidangin leitung in lungmuanna hong pethei dingin ka lamen kha hi. Tu in ahih leh i lungtang’ kisap penpen Pasian bek in hong pethei ahihlam ka thei ta hi. 
Tu in nidang sangin ka Lai Siangtho ka lim simzaw a, thungetna nakpi takin nei in, ka sangnaupangpihte tawh ka upna kikup ding  ka hanciam hi—adiakdiak in Pasian’ itna a thei nai lo lawmte ka kuppih hi. 
Fulton College pen sang maimai khat hiziau bek lo hi. Kei tawh a kibang sangnaupangte in thumaan thutak, cidamna, le tupna ngimna a muh khiatna mun ahi hi. Hilai pen, nuntak kivaak nading nasep ngah nadinga kithawi khiatna bek hi loin, a tawntung aa ding zong ahi hi.
Thu kam khat bekbek gen oh hong kici leh, tua ka gen ding pen: “Pasian nusia ngei kei un” ka ci ding hi. Na puuk khak zel a, lam na khialh zel hangin, tho to kik zel in. Pasian in hong totsak nopna lampi zuisuak in. Amah in kei zong hong nusia ngei lo hi. Nang zong hong nusia ngei lo ding hi.
2009 kum kuata 4na Sabbath 13na sumpi khenkhat tawh Fulton Adventist University College huang sung puah nadingin ki huh khin hi. Tu kuata Sabbath 13na sumpi khenkhat tawh Solomon Tuikulhte le Vanuatu sunga naupangte’ cidamna projectte ah hong panpih leuleu ding na hih manun lungdam mahmah ungh.
[bookmark: _Toc215136717]7. Natna Tungtawna Sapna | February 14
Milo | Fiji
Ka min Milo hi, South Pacific Ocean sunga Samoa tuikulh etlawm mahmahte pan hong pai ka hi hi. Nuntakna pen kei adingin baih lo hi. Natna sungah itna a kiselcip zel innkuan sung pan a khangkhia ka hi hi. Ka pa zu tawh buai ahih manin innkuan sungah thu neuno khatpeuh hangin ngongtatna dong tungzel hi. Thu neucik khat hangin ka pa in ka nu a liamsakna ka phawk lai hi. Ka unauteng un launa le beidonna tawh ka khangkhia uh hi. A haksa maimai hi loin—ka lungtang hong tamzansak hi.
Ka golzawk tawh kizui in, Pasian kiangah dotna thukpipi ka dong zel hi. “Kei aa dingin mailam a om mah hiam? Kimanna a nei ding mah ka hiam?” ka ci hi. Pasian kiangah, “Nong sawl bangbang a mang dingin kigingsa in ka om hi. Hong zui dingin ka om hi,” ka ci pahpah hi. Thu ngen in, kap in, hong dawnkik ding ka kunh niloh hi. Ahi zongin Pasian a daai om mawk tawh kibang ka sa zel hi. Ka heh suak in, ka tuah khak thute hangin Pasian ka mawhsak kha zel hi.
Tua pipi mah, Amah tawh kinaizaw dingin bang hiam khat in hong kai hi. Sangkah ni lai nite in Lai Siangtho sinna le Sabbath nite a kikhop ka kipan hi. Tuate tungtawn in ka nu pen ka suangpi hong suak hi. Nat le sat tawh a kidim den hangin ka nu in thumaan citak taka ka om den ding hong hanthawn den hi. Ka neuzawk lai in camp le biakinn kikhop ding hong phal ngei lo hi, ahi zongin tu in lamet loh thu pawlkhat hong piang hi.
2024 kum ciangin Samoa ah Youth Congress tung ding, cih ka nu in a zak ciangin, “Va kah oh” hong ci hi. Lamdang ka sa hi. Tua congress in ka nuntakna hong khel in—mi hoih hong suaksak kha thei ding, hong ci hi. A kammalte in ka lungtang hong sukha in, amah ka zahtak mahmahna tawh ka min piak dingin ka khentat hi.
Congress kipat ma in, thunget ka kipan kik hi. Tu in limlamdang khat Pasian kiangah ka ngen hi. Ama’n kei hong sam takpi maw takpi lo, cih ka theitel nuam hi. Kikhop khat sungin, thugenpa in mission nasepna ah kum khat sung a kipekhia nuam a omleh ci in samsam hi. Tua laitak in ka lungtang sungah hong kilo khat ka thei hi. Pasian ahihlam ka thei hi. A tawpna ah hong hopih hi. Mission nasem dingin min ka pia hi. Tua Pasian’ gamdaih kum sungte pen hong nialna ahih loh lam ka nung theih hi. Pasian in hong sin kholkhol na hi gige hi. 
Ahi zongin nakhempeuh a hi diamdiam tawh a kibat laitakin, buaina khat in hong buak leuleu hi. Mission tintan kah dingin Fulton College ah ka pai mazek in, ka sanggampa hong si vat mawk hi. Kum 16 sung ka kikholhpih tu in hong paisan vat mawk hi. Namsau tawh ka lungtang hong kidawt let tawh kibang hi. Ka lungsim tamzan dikdek hi. Ka lamet bei ta hi. Ama adingin bangmah hihsak thei lo ka hih manin kimanna nei ka kisa kei hi. 
Tua khit ciang in ka omna ah ka nu hong pai hi. A dam loh kawmkal ah, ka nuntakna ah Pasian hong sapnate ka dawn nadingin hong phawkkik saksak hi. Ka nu kammalte in tha hong guan zel hi. Ka sungah Kha Siangtho in na hong sep lam ka phawk a, hong makaih in, kei guak in ka paizawh loh ciangin hong domto zel hi. 
Tu in, natna thuakte le mailam kician nei mel lo mite tungah thapiak nuam ka sa hi. Kilelsak kei un. Galpa in lamet bei-a na om ding, lungsim tamzan a na om ding, le na manthan ding hong deih hi. Ahi zongin Pasian in daai dide in a om laitak nangawn in hong sepsak veve hi. A lianzaw na khatpeuh a sem dingin Pasian in nang hong puahpuah ahi hi. Thu ngen zom inla, um paisuak in, hong hopihna ngai in. Na lamet laitak in Pasian sapna na za khol kei kha ding a, ahi zongin hong sap ciangin na thei thei ding hi. Ama sapna na dawnkikna hangin na kisik ngei kei ding hi. 
Khatvei lai in Jesu in, “Dikna thu hanga bawlsiatna a thuakte in mi hampha ahi uh hi. Banghang hiam cihleh vantung kumpigam in amaute aa ahi hi” ci hi (Mat. 5:10). Tua kamciam lenkip in. Pasian in a mite a don hi.  
2013 kum kuata masa Sabbath 13na sumpi khenkhat tawh South Pacific tuikulhte a teng Milo dan mi tampte kiangah Lai Siangtho bu 15,000 le a simzia dingte kihawm khin zo hi. Tu kuata Sabbath 13na sumpi khenkhat tawh Solomon Tuikulhte le Vanuatu sunga naupangte’ cidamna projectte ah hong panpih leuleu ding na hih manun lungdam mahmah ungh.
[bookmark: _Toc215136718]8. Kikhop Nading Inn Khat | February 21
Alice | Fiji
Ka min Alice hi, Solomon Tuikulhte pan ka hi hi. Kum tampi sung tan 10 sangsia ka sem a, tu in ahih leh ka ut peuhpeuh ka sem ta hi. Khangnote tawh kikholhna, le kim le pam phakna nuam ka sa hi. Ka hihsa khempeuh lakah, ka upna hong hatsak ahi—the Pacific Tertiary Evangelistic Centre [PTEC] tungah ka lungdam phadiak hi.
PTEC pen sanginn khat maimai hi mawk lo hi. Fiji gam Suva ah Pacific panin pilsin khangnote’ adingin khalam innpi ahi hi. Tua banah a tangthu zong sunmang thupi khat pan a kipan khia ahi hi.
2000 kum kipat lamin, i sangnaupang biakna pia groupte in sang khak kikhop nite in mun khat pan mun khat ah kituah kawikawi in biakna piakhawm uh hi. University sangkhante le hallte khawng kizang kawikawi hi. Music van golpite le sound systemte mawtaw kawm liangin ka nawn zel uh hi. Khat veivei ciangin, mawtaw hawlte in van gik lua ci in sum hong val nget thei uh hi. Khatvei leh guah khawng thuak gawp in, paak bel khawng, nekkhawm kuang khawng, le sabuai khuhna puan khawng kawllukhu le tuipuan peuh khu liangin ka nawn thei uh hi. 
“Sabbath ni sim pen luangkhaam lianga nasep ni suak mai ee,” pawlpi mi khat in nui kawm in hong ci hi. “Koi sangkhan pen zang ding cih lah ki thei khol lo lai,” ci hi.
Tona tuamtuam kiphukha den in—a mun ding buai zel, a hun ding buai zel, khuahun hoih lo zel, cih bangin kikhop hun ding hong buaisak tam den hi. Tua ahih manin ko le ko-a suakta takin ka zat theih ding uh mun le mual ka deihzok mahmah uh hi. 
I makaipite in zong ka kisapna uh hong theihpih in thu hong ngetsak den uh hi. Deihna bulpi in: Suva khua sunga university gei nai ah sangnaupangte don in, thapia a, Khris adingin hanthotna neih theih nading inn khat ka kisam uh hi. 
A baih pak ding ahih loh hangin lungsim takpi tawh pang khawm in sem khawm leng piang thei ding hi. Hih minte ka phawk phawk lai hi: Mr. Joe Talemaitoga, Pastor Kaufonoga-te nupa, Mr. Vakamocea-te nupa, Mr. Senibulu-te nupa, Mr. Barry Alaisa-te nupa, Mr. Semi Duaiabe-te nupa, Mr. Clayton Kuma, Jone Koroisovau, Mr. Jon Orton, leh Mr. Bhupen. Amau teng in makaihna, thapiakna, piakkhiatna tawh hong makaihte ahi uh hi.
Lawhcinna khat ah—2006 kum kuata 3na Sabbath 13na sumpi tawh khatvei hong kihuh khin hi. Seventh-day Adventist makaipite in ka project uh huhna piak dingin hong teel khia uh a, leitungbup pawlpi mite’ citpiakna tawh hong kipanpih ngei khin hi. Tua in mailam a dingin bulkip hong phuhsak khin hi. Suva khua sung lam 7na ah inn mun ki nei zo khin ta hi. Kiallap in, inn kilam khinta a—biakpiak nading le ministry sepkhiat nadingin kizang ta hi.
Tu in, PTEC pen upna kihopna phualpi khat hong suak ta hi. Music tawh lungnopna le khiatna nei Contemporary Choir Ministry khat in hong kithei hi. Pualam va phakna team IMPACT tawh kim le pam pha in hih theih bangin huh in thu kigen hi. Adventist Sangnaupang Kipawlna [Adventist Students Associathon (ASA)] in sangnaupangte koici makaih in upna ah koici khantohsak ding, cih lampi hong sialsak hi. Tua banga gelnate banah, PTEC zong kilimzat hi. Mi tampite in hih mun panin TOPA’ sapna za uh hi. Mi tampi in hih mun panin TOPA tawh kilawmtatna ngah uh hi. Solomon Tuikulh pan a mi tampite, Sandra Dausabea zong a kihel, in PTEC in ka nuntakna hong khel, ci uh hi.
“Khalam dinmun sangpen PTEC innkuan panin kipan khia hi,” Sandra in ci hi. “PTEC kip tawntung ding hi. Pasian pen hoih in citak hi.” Sandra in ci hi.
PTEC ah sangnaupangte khalam kipantah ngiat hi. Makaih siam nading, nasep zia ding le kimuan ngamna tak tawh upna hopkhiat zia ding kihilh hi. Amaute a puah dingin thukhun le tavuan kipia a—tua in pawlpi mi khat suah nading maimai hi loin mailam ah makaipi a suah nading uh ahi hi.
Ko’ adingin hih phualpi pen inn mawkmawk peuh hi lo hi. Upna, citna, le kipumkhatna lahkhiatna teci ahi hi. Hih nasepna ah ei guak hi lo, cih phawksakna mualsuang bang ahi hi.
Leitung bup i pawlpi tungah lungdam ka ko nuam hi. Nong piakkhiat uh letsongte in khangnote tupna neisak in kizopna hoih neisak hi. Biakinn khat hong lamsak bek na hi kei uh a, innkuan khat hong lamsak na hi uh hi.
Pasian in talent tuamtuam tawh eite thupha hong pia hi. Tuate lungdam tak, kiniamkhiat tak, migi tak, le lungsim tak tawh i zatkhiat ding ahi hi. Dah hun le puk hun om thei kha mah ding hi. Ahi zongin Pasian in Ama hong itna kham khauzangneu tawh hong henkhawm hen la, i paina peuh ah Ama khuavak hong taang kawikawi ta hen.
2009 kum, kuata 3na Sabbath 13na sumpi khenkhat tawh (PTEC) lamna ah hong kihuh khin hi. Tu kuata Sabbath 13na sumpi khenkhat tawh Solomon Tuikulhte le Vanuatu sunga naupangte’ cidamna projectte ah hong panpih leuleu ding na hih manun lungdam mahmah ungh.
[bookmark: _Toc215136719]9. Fiji Panin Jordan Gal-Mai Dongah
Jordan | Fiji
Hih sapna pen dawn loh theih loh zah dongin ka lungtang sungah mei bangin hong kuang hi. 2023 kum a, podcast tawh ka tangthu ka share khit a kipan in ka sungah kikhelna lianpi hong kipan in kithei ingh. Tua zawh kha tawmcik khit ciangin theology tawh buaih ka ngah a, Pasian sawlna lamen tak le lawp takin  ka ngak hi.
Ka nasep siauh masakna pen Tongo Mission ah chaplain mun awng khat hi a, kaal 2 khit ciangin thu hoih tawh hong kidawng kik ahih manin, lawp takin ka van kithawi pah in—Pasian na ka sep masak pen na mun hi ding, ci in ka lawp mahmah hi. Ahi zongin kong kihong khin phet in kikhak kik pah mawk hi. Mission in hong sapsa hong nolh kik hi.
Mundang mission ah ka siau kawikawi a, lem tuan loin ka lung kia ta hi. Bangmah manh lo ka kisa hi. Ahi zongin thupil pawl khat in nakpi takin hong khel hi.
Ka siapi masa khat ahi, Dr. Tabua Tuima in ka maitang hong en gige kawm in, “Leitung lamah na pial khiat ma in Fiji ah Pasian’ nasep kipan in” hong ci hi. Ka lungtang hong bun mahmah hi. 
Tua zawh a sawt loin, Fiji Mission lai-atpa tawh ka kithuza pah hi. Zum ah official takin ka siauh ding hong hanthawn hi. Kiniamkhiat takin, Fiji kampau mite lakah a sem dingin khat vei ka siau kik hi.
2024 kum March kha bei lam in, ka lamet ngei loh kongpi khat Pasian in hong honsak hi. Khuapi sunga pawlpi 3 hong kikemsak hi. Min le za, le khasum cih bang nei se loin—sapna 1, utna 1, le nasep 1 tuateng ka masuan hi. 
A ni masa ni pan phet in tona khauh pai pian khat ka tuak pah hi. Pau kibat lohna mualsang khat ka phukha pah hi. Fiji mite lakah Pasian na ka sep theih nadingin amau pau tawh nal takin thugen, thunget ka siam kul hi. Ni khat, elder pipa zi in hong huau sim in, “I sia thakpa’n mangpau tawh thu gen lua deih khang a ci om hi ven,” hong ci hi. Pawlkhat leuleu in, hih banga khangno lai khawng bang dia mission in hong pia ahi tam? Ci uh hi. Kei kum 22 bek ka pha pan takpi hi.
Hih kammalte in hong sukha mahmah taleh ka kidaam mahmah hi. Om veve in, Thu ka ngen ngen a, ka Hanciam semsem hi. Ka hun kigak den hi. Sabbath nite pen kei’ adingin marathon himai hi: Pawlpi khat ah Sabbath School, pawlpi 2na ah Sun hunpi, pawlpi 3na ah AY hun, cih bangin ka kikhawm hi. Sabbath ni lote in thunget kikhop, khangno program, le small group nasepna tawh kidim den hi. Ahi zongin tua zah a manlah zong a hoihna om veve: ka pawlpi mite thei baih tuam. A pau uh zong siam semsem. Tua banah hong muanna uh pen ka thaman hipah hi.
May kha sungin, nasep khat hong kibehlap lai hi. I pawlpi’ Radio thugenna ahi Hope FM Fiji ah, Coast to Coast Breakfast Show makaih dingin hong kiseh sawnsawn hi. A cil in ka patau sim pian hi. Ka pau khawng kimakhelh gawp pian in, vanzatte kisekh lo banah nitak ki lum hak ahih manin thabei buaina ka phukha hi. Texts le emails panin message hoih lo pawlkhat hong suak sawnsawn hi. Ahih hangin ka khawl tuan kei hi. Sin beh, ngaih beh in ka khangtoto hi. Damdam in, ka aw suah hong maan zaw semsem a, Fiji sung bek hi loin, leitungbup a thugen ka hi ta hi. 
Huih lakah, teci panna share thei in, pawlpi’ thukhunte pulak in, Lai Siangtho thuthukte pholak khia banah, thungaite tha ka pia thei hi. Huih lak lo ah, keima’ do ding huihpi zong ka nei veve lai hi.  
Sum lut ka neih loh hangin midangte huh ding taavuan ka nei hi. Kum 16 apha ka naunu’ sangkahna tavuan ka lak banah, sangsap haksatna hanga sang tawp khin ka tanau numei khat ka en lai hi. Pasian ka muanna tawh Term 3 ai ding a sangsap uh piaksak dingin ka kamciam sa ahi hi. A haksat mahmah hangin, gilkial in ka om ngei kei hi. Ka elder pipa in a khong in hong kha kawikawi a, khat veivei ciangin letsong nono hong pia thei hi. Tua bangin simtham taka hong citnate ka mangngilh ngei kei hi.
Monday ni bekbek ka off nangawn—kei’ adingin ka zangh kha kei hi. Pitek putekte va pha in thu ka ngetsakna tungtawn in Pasian in kiniamkhiat zia ding hong hilh hi. A guai phinphian khatte le a pil hah kilkel mittangte tungtawn in Pasian in thu hong hilh hi.
Kum beilam ciangin khut lim tawh kihona [Basic Sign language] sinna ah ka min ka pia a, kal 1 in 2vei kah in, kha 6 sung ka sin hi. November 2024 in ka zo hi. Tua kha sung mah in ka nautegel sangsum zong ka piaksak zo hi. Pasian nalamdang khat ahi hi. 
Tu in, ka inn panun a gamla mahmah Pasian’ hong deihna mun Indonesia gam East Java ah ka sem hi. Sang khat ah Manglai ka hilh a, Jesu upna a kigen khiat luat ngam khol lohna mun khat ah sangnaupangte Khris zia le tong a neih nadingun ka guuk pattah hi.
Ka hanciam hi. Pangpa ka kisa zel hi. Muh theih pawlpi khat zong om lo hi. Nisim in ka lungsim sungah hong kiphawksak den thu in: Hih pen na mission nasepna hi, cih ahi hi. Ka lawm hoih Jesu’ thumaan thutak ah ka ki-awh lingleng tawntung hi.
I Will Go kalsuanna ah ka kihel theih manin ka nuam hi:
· Ka innkuanpihte kiangah ka pai ding hi: Pasian in ka thungetna hong dawngin kham theih guih theih panin ka nu hong suakta sak hi.
· Ka vengte kiangah ka pai ding hi: Ka tanau numeino khat sang ka kahsak kik zo hi.
· Ka nasepna munah ka pai ding hi: Ka aw le ka hun tawh media le laikhak tungtawn in ka seppihte kiangah Pasian thu teci ka pang thei hi.
· Lei mong dongah ka pai ding hi: Pasian’ min takpi nangawn suakta takin ka gen khiat ngam lohna gam ah ka om hangin, TOPA hong hehpihna tawh hangsan takin ka semkhia ngam hi. 
Hihte pen upna le kipiak khiatna tawh ka khualzinnate hi. Fiji panin East Java dongah  Pasian in hong makaih tawntung hi.
Kum masa lam a Sabbath 13na sumpite khenkhat tawh South Pacific sunga Hope Channel television le Hope FM Radio tawh nasepnate ah hong kihuh khin hi. Tu kuata Sabbath 13na sumpi khenkhat tawh Solomon Tuikulhte le Vanuatu sunga naupangte’ cidamna projectte ah hong panpih leuleu ding na hih manun lungdam mahmah ungh.

[bookmark: _Toc215136720]10. Lametna Hong Om Kik | March 7
Mereseini | Fiji
Fiji gam Suva khuapi laizang ah, Lametna Zato Innneu [Hope Clinic] pen kikhelna lim bangin ding kip hi. Sabbath 13na sumpi khen khat tawh a kiphut hi a, tua zato neu ah zatui nasep bek tawh kisem loin—nuntakna lampi pawlkhat zong kigeelsak hi. Mi tampi’ adingin, hih mun pen a kisia khin pumpi le a tamzan lungtangte puahkikna zong ahi hi. Hih mun panin damna a ngah kik nupi khat min Mereseini hi a, kum 53 phata hi. 
Kum tampi sung, Mereseini in si khang natna thuak hi. Siavuan tampi kiang kilak in, maan takin zatang ne den a, a cih bangbang uh zui hi. Hi taleh phatuam thei lo hi. A tha bei semsem hi. 
Ni khat, phat tuamna khatpeuh ka ngah khak leh, ci in Hope Clinic lam manawh in lam hong siau phei hi. “Dam siang ding lametna taktak zong kinei ngam keng. A noptuam ciang hi peuh leh” ci hi.
A lut phei ciangin, et ziau tawh zatui pia pahpah pawl ahi lo—limtak in veel in, tha a piapia, pilna a hilhhilh zato nasem pawlkhat a mu hi. Tuate lakah Dr. Akuila zong kihel hi. Amah in nuntak zia tawmkhat khel ziau lecin, na ci dam ding hi, ci in na hanthawn hi. 
“Ci-al, sa, le nek pak theih dinga kibawl khol an, hih teng ngawl ding; lei sung pana hong pokhia to an lamsang bek ne ding. Dam mahmah ding, aih hang nang zong nong huh, nong hanciam kul ding” Dr. pa in ci hi.
Mereseini zong thukim hi. Haksat tuak a sak hangin, a sungah a tawsawn khat om hi. A hoih khin le a dam khin bangin kituat hi. Hanciam dingin khentat ta ahih manin ciah vingveng in a anbuk buzu sung teng siansuah pah hi. A cibung leng khia masa pah hi. A sa leisa teng in zui khia pah in, a buhtang paaksesa teng in zong zuih beh a, a cassava, le taro a vek in ninbungah tung gai hi. Tuate mun ah kawkai peuh aalu peuh, le anteh theipuam namkim a koih hi.
Tona taktak kipan ta hi. Dr. Akuila in ni 10 sung tui dawn ding gen a—tui bek hi ding, a kul leh tampaza tui tawmtawm hel thei, ci hi. Mi tampite’ adingin haksa mahmah ding hitaleh Mereseini in, “Hanciam ning ei. Kuama’ ading hi kei—keima’ ading hi,” ci hi. 
Tangkoko se loin an ngawl kipan pah a, thuum ngiat lo hi. Annek hun simin, a tate sabuai kiim ah a tutsak khit ciangin pusuak khiasim zel hi. “A nek ding uh a ngeina bangin huan sak in, an nek hun ciangin ne loin thu ka ngen zaw hi. Pasian in hong zawhpih nading in thu ka ngen ngen hi,” ci hi.
Nite hong cingcing in, a tate in hong phawk kha pianpian uh hi. “Nu aw, na gihna nak kiam taktak ei. An ne hoh ve” ci in lung himawh takin a tate khat in kunh ngau ngau hi.
“Ne mah ning ei. Tu’n bel hi nai lo. Sawt nawn lo ding” ci in damtak in aw khum tawh dawng kik hi. A beisa hunte sangin Mereseini in a tha zaang sazaw ahih manin, hanciam to lai hi.
“Ka gil kial lam hi taleh, ka thabei lam hi taleh phawk se ke’ng. ka innsung puahpuah in, kileh kawikawi in thu ngen ngen ingh. Pasian in hong dom kawikawi bangin kingaihsun ingh. An tan pen kisekh ta ing, aih hang ka nek theih ni ding tuat tuat zel ing,” nui kawm in ci hi. “Ahi zongin tu in kilamdang mahmah ta ingh,” ci hi. 
A antan ni nunung pen ni in, Mereseini Hope Clinic ah paikik hi. Siamahte in lamdang na sa liang uh hi. Amah zong nui hiuhiau kawm in a zatui letmatte lak hi. A banban in, a gihna tehsak, si tehsak, si khang tehsak uh hi. Avekpi in hoih bek [normal] gai hi.
“Ka antan sungin zatui nek khat ka ne kei kha hi” ci in gen hi. Mereseini in a zatui nek kul nawn lo hi. A annek zong kikhel ta in: ci, sa, bawlsa ante zangh nawn lo hi. Kawkai, anteh theipuam le singgahte vive a ne hi. Tua bangin a kikhelna in a pumpibup kikhelsak hi. 
“Tu in kikhawm kik ta ing ei. Ka tute sang tuah ciangin pii zel ing. Lampai zong tawl nawn vet ke’ng. tu in a hingkik taktak hi ta ing” ci hi. 
Kimuanna tak tawh a cidamna thu bek a gen hi loin, a sin khitsa, a muh khitsa lessonte zong a gen kikkik hi. “I nek i dawn ding pen pilvang takin i teel theih ding kisam mahmah hi. I dam nading Pasian in an hong pia hi. Tua sem un ka cih nop loh hangin ken bel ka nuntakpih hizaw hi. Pasian muang in i pumpi don peuh leng bang piang cih ka mit tawh ka mu khin ta hi,” ci hi.
Hope Clinic in Mereseini tungah thutheihna pia bek loin—nunzia thak zong pia lai hi. Hih ama’ tangthu i zak ciangin damna taktak pen thumanna, upna, le kikhelna panin hong pian lam hong phawksak kik hi. 
“Lametna pen a taktak hong suak hi. A kongpi dong taktak ah ka lut ciangin ka mu takpi hi” ci hi. 
Mereseini zato kahna ahi, Fiji gam sunga Hope Clinic pen 2016 kum, kuata nihna Sabbath 13na sumpi khenkhat tawh a kilam ahi hi. Tu kuata Sabbath 13na sumpi khenkhat tawh Solomon Tuikulhte le Vanuatu sunga naupangte’ cidamna projectte ah hong panpih leuleu ding na hih manun lungdam mahmah ungh.

Andrew | Papua New Guinea
Suangtum mual kuam tawh kidim singkung lopa nim dildialna Papua New Guinea gammaang tulak khuata khat ah Andrew kici khangno khat in a nuntakna a pum khel vilvel ding sapna khat a za hi. 
Khrisian innkuan sung pan ahih zah khatin Pasian’ itna tangthute tawh Andrew khangkhia hi. Hih khua neu ah Pastor Tom Carawah hong tun khit a kipan na khempeuh kilamdang hi. Jesu hong paikik nading thute le Sabbath thumaan thute a gen ciangin Andrew’ lungsim sukha mahmah hi. Lai Siangtho thumaan theih nopna kial tung lua, le na lianpi sem dingin mi mawkmawkte Pasian in hong sapna thute thupi sa lua ahih manin, effort sung khempeuh Andrew kikhawm den hi. 
A sawt loin, khuatual Adventist pawlpi sungah Andrew hong innteek suah mahmah ta hi. Kum 2 sung bang, Lai Siangtho lungduai takin a sin khawm uh hi. Thu upna ciang bek tawh hi loin a lungsim sungah lawp mahmahna khat hong khanga—makaih nopna, thugen nopna le Pasian’ nasem a utna hong khang hi. 
Tua ciangin Pasian in lampi honsak hi. A district director un Andrew’ kizattheihnate a muh ciangin, tintan khat ah a kah nadingin hanthawn hi. A thukim leh tintan a man khit ciangin district sunga gam nawl khuata khat ah pawlpi kem pastor sem ding ahi hi. 
Andrew in zong, mang pah ahih manin—haksatna, upna sittelna le nalamdangte phukha takpi hi. Andrew nasepna pen gammang tulak a khuata khat ahi hi. Khua pawlkhat pen gam nawl lua mahmah ahih manin ni 3 sung bang lampai, gunte kantan zel in, gampalak mah ah giah kul hi. Amah zong Jesu thu tangko dingin tua bang khuata khat ah a pai hi.
Tua haksatnate pen taksa tona bek hi lo lai hi. “Khua mite tawh sun thapai ka kithuah hun zong om in, thu ngen khawmzel, thu hilh zel, lai hilh zel ing,” Andrew in ci hi. “Hong sang thei pawl om in hong nial zong om hi. Mainawt ding bek ka sin a, kilelhsak ding ka sin ngei kei hi.”
Khalam langpanna zong om hi. Mi pawlkhatte in Adventistte hong muangmawh pong uh ahih manun, Andrew in zong kamkhauh, awtol za kha zel hi. Ahi zongin mainawt veve a, a kikhel nuntaknate in tha ngahsak hi. Cina damkikna, lungsim kihonna, le upmawh lohna mun khawng ah thumaan hong pokhiatnate in Andrew tha ngahsak hi.
Gammang tulak a missionary sep pen a haksa maimai bek hi loin—lungsim tapzan huai theizel hi. Andrewte nupa in an, sum, huhna khatzong a ngah loh, a neih loh hun uh om zelzel hi. An kamkhat zong ne vet loin nipikal khat sung bang om ngei uh hi. Gammang tulaka a mission inn sung vuah daai takin tusuk in, a tha ngah theihna sunsun uh nam khat bekbek a om lai—biakpiakna bawl uh hi. Lasak kipan uh hi.
La a saksak laitak un, theih ngei loh lengla khat va lut hi. “Tuapa in a pualam en dingin hong sawl hi. An ka mu kei uh hi. Ahi zongin sum ka mu uh hi. Pasian in ka kitangsapna uh hong sikh zel hi” Andrew in ci hi. 
Tua bang nengnengte pen Andrew’ adingin upna khuam bulkipte suak toto hi. 2012 kum sungin, Pasian in kongpi dang khat honsak hi. Australia mi Adventist vanleng hawlpa’ huhna lungdam a koh kawm in Andrew in Omaura Adventist School of Ministry ah a min ap hi. Tua hun lai in tua sanginn pen a minthan nailoh hangin, tuhun a mah bangin ngimna thupi mahmah nei khin hi. Kum khat sung bang Andrew kah a, pawlpi mi 200 tungsiah bang a pha pawlpi khat koici makaih a, Lai Siangtho thumaante koici hopsawn ding, cih sinna nei hi. Kum khat sungin, mi 120 bang  kituiphum in, biakinn thak liklek khat zong a lam zo hi. 
PNG for Christ ah a sep sungin mangngilh theih loh ding pawlkhat Andrew in a tuah khak hangin, gambup effort bawlna zong GC President Ted Wilson kihelna tawh kinei zo hi. Tua banga gam dawn khuata khat a om ahih hangin Andrew in zong mi 874 bang Pasian’ innkuanpih dingin tuiphumna nei hi.
Tua banga nuntakzia  kikhelnate in Andrew’ kha lam thahatsak mahmah hi. Tua zawh a sawt loin Pasian in Andrew’ adingin hunlem piak beh hi. Papua New Guinea a Adventist Pawlpi in Omaura Adventist School of Ministry ah tintan kah dingin Andrew sikh hi. Gam dawn khuata ah ahi a, khuapi sungah ahi zongin Pasian’ sawl bangbang a sem dingin Andrew kigingsa in om hi.
“Pasian hong sawlna peuhpeuh ah a pai dingin kigingsa in ka om hi” Andrew in ci hi. “Koi koi ka pai zongin, Pasian’ na ka sep nakleh thupha om hi” ci hi.
Tu kuata Sabbath 13na ah phal taka nong piak uh sumpite tawh Papua New Guinea gam ah lungdamna thu a va gen ding pasalte le numeite Omaura Adventist School of Ministry sang ah pattah nadingin kizang ding hi. Citak taka nong piak manun lungdam!
[bookmark: _Toc215136722]12. Lamzikpi Tunga Thugenpa | March 21
Peter | Papua New Guinea
A nuntakna sunga Pasian’ geelnate hangin Peter in Pasian lamdang sa zelzel hi.
A neulai in, a nulepate pen sangsia le Khrisian ahih uh tawh kizui in—Pasian’ thu limtak in hilh in, thungetzia ding zong pantah uh hi. Kum 10 val gual a phak ciangin a lawmlegualte in huzaap gawp in Pasian kiang panin pial khiat pih uh hi. 
Tua zawh, a khangcin lam ciangin tuipi dung khuate ah amah guak in a teng hi. Tua bang dinmun dongah Pasian in a koih manin Pasian tungah lungkim lo hi. Kha 7 sung vilvel thu ngen in, “Pasian aw bang dingin hong deih na hiam?” ci hi. 
Friday ni khat, Peter in antan thunget neih ding khentat hi. Tua ni in an tunga kingak ding sangin Pasian’ maipha zongzaw hi. Pasian’ dawnkikna kician za nuam hi. Ni tum kuan ciangin, khangno 3 lamzikpi tawnin hong paisuk uh hi. Tua mite tawh a va kipawl dingin a lungtang sungah sawlna khat a za hi. Amah zong tuate kiangah pai in amah mah va kipulak hi.
“Ko pen lampi tunga thugente hi ung,” khat in ci hi. Tuate pen Thomas, George, le Junior ahi uh hi. Amaute in tuipi dung khuatate ah thugen ngiat dinga Pasian’ sawlna ngah a kicite ahi uh hi. Tuate’ thugen Peter in nisim in ngai a—lampi tung, vanzuakna zii, le thungai ding a omna mun peuh ah thugen uh hi. 
Saturday nitak in, Pasian’ geelna Peter in dong cian kik hi. A Lai Siangtho a awm tungah koih kawm in ihmu suk kha a, a mang sungah vantungmi khat in a khut len in Matt. 10 sung leemsak hi. 
Peter a khanlawh ciangin Matt 10 sung a sim leh Jesu nungzuite in Jesu zuih ding a khentatna thute a sim kha hi. Khatvei a sim khit ciangin sim kikkik lai hi. Tua khit ciangin awneem khat za a, “Nang adinga kong geelsak tu a hi ei,” ki ci hi.
Thakhat thu in khukdin suk pah in, “Hi bangin nong sap nadingin kei kua hilel ka hiam Pasian aw,” ci in kap in awng khia hi. Siang takin a dawnna hangin Pasian tungah lungdam a ko hi. Matt. 10 sunga nungzuipite mah bangin, Jesu zui ding le lampi tungah thugen dingin amah zong kisam khin ahihna Peter in thei ta hi. 
Tua zawh a sawt loin, Peter zong kituiphum in tua mi 3te nasepna ah a huh hi. Amaute tawh zin khawm in, a vante uh dawn a, lampi tungah thu a gen ciangun zong a gei vuah va huh hi.
Kum 1 khit ciangin kha 2 sung thusinna ah Peter kah in, tua hun sungin South West Papua Mission pawlpi mi khat ahihna tawh Seventh-day Adventist upnate koici hopsawn ding cih hong thei khia hi. 
Tua a man khit ciangin a nasep kipat masakna gammang tulak sunga khuata mahmah khat ah ni 3 vilvel khe tawh va pai hi. Guahzu daaikai nuai ah lam pai in, sawlbawk nuai peuh ah giak a, biscuit moh peuh an in nei hi. 
Tuuk nuai gammang tulak sunga Adventist Biakinn khat a tung hi. Tua pawlpi ah nasem Nupi kum 40 gual khat in pastor a neih loh lam uh na gen hi. Pawlpi kiphuh zawh kum 25 cing khinta a, pastor khat a ngetnget laitak uh hi. Peter in a huh theih nadingin tua nu in na ngen hi.
Peter zong thukim pah in kum 1 sung tualai ah sem hi. Tua laiah a sep sungin, Pasian’ geelna cial 2na a theih nadingin a thunget zom lai hi. Ministry sang khat ah Pasian thu sin dingin a lungsim sungah kilo hi.
Friday nitak khat pawlpi mi khat tawh kimu dingin Peter a ciah hi. Tua pawlpi mipa in a sangsap ding khempeuh a kipiak sakna receipt a lak hi. Omaura Adventist School of Ministry ah Peter a kah thei ding hi ta hi.
Omaura ah Peter in pawlpi khantoh theih nading—taksa, lungsim, le khalam khantoh sak nading pilna le siamna tuamtuam va sin hi. Huanbawlzia le lettama siamnate zong meigong nupite le tagahte tunga hilh dingin a sin hi. Hebrew class pen haksa sa pian taleh Pasian a muanna tawh gualzo dingin kilamen hi.
“Pasian tawh na khempeuh piang thei” ci hi. Mai lamah bangci tonpih lai ding cih a tel loh hangin, Omaura ah a tonpih Pasian tungah Peter ki-ap cinten hi. “Ama cih bangbang ka zui den ding hi” ci hi. 
Tu kuata Sabbath 13na ah phal taka nong piak uh sumpite tawh Papua New Guinea gam ah lungdamna thu a va gen ding pasalte le numeite Omaura Adventist School of Ministry sang ah pattah nadingin kizang ding hi. Citak taka nong piak manun lungdam!

Sam | Papua New Guinea
Khamtheih guihtheih kizatna, numei kizuak, le guktak laktak kidimna veng sungah Sam teng hi. Tua hi a, a khangno lai panin siatna namkim tawh kidiah in lamdung tengah a hun beisak hi.
Kum 15 a phak ciangin siatna sem khangno kipawlna [gang] lakah kihel hi. (gang pen geeng ci in sim in.) Mi’ na sut in, gu in, tuate zuak uh hi. Tua banga a siat gamtatnate in a innkuan sung le ama’ tung mahmah ah siatna tun kik hi. A sanggamte le a zi in biakinn ah kikhawmsak nuam uh hi taleh amah lunglut ngiat lo hi. 
May 19, 1995 ni in, a siat gamtat laitak un palikte in thau tawh kap in a taklam khe kitan hi. A khe langkhat a sup khit ciangin a si bang hileh a Piangsakpa mu kha lo ding, cih kiphawk hi. Tua hun pan kipan in kikhel ding khentat hi.
Ahi zongin, tua zawh a sawt loin a lawmte tawh kikhawl kik in zu dawn za teep in om ngeingai kik hi. Zingsang lam nai 3 pawl in, nakpi taka zukham sa-in, a bil ah pop music a ngai kawm hi.
A la ngaihte sung, a laizang takah,  Carrie Underwood ii lasakte khat ahi, “Jesus Take the Wheel” cih a ngai kha hi. La malte in a lungtang sukha in, khitui luang kawmin, a paikhia hi. Tua la sunga, sakkik pen a bil kha ah mang thei loin, tua in piangthak sak hi. Ahi zongin kuama kiangah gen het lo hi.
A Friday kik ciangin, aw khat in hopihpih a, “Zing ciang biakinn ah kikhawm in maw,” ci hi. Sabbath zingsang hong tho seisai in, a puan silh ngei teng hong silh a, koi ah pai ding hiam, cih a zi in zong thei lo hi. Biakinn a tun kuan ciangin a puan teng Sabbath puan tawh hong laih hi. Tua Sabbath ni pen November 25, 2013 ni ahi hi.
Jesu saang in, a lampi tot kheel a, biakinn lam zuan in a pai ahih lam a zi in a theih ciangin nak lungdam mahmah hi. April 19, 2014 ni in Sam kituiphum a, Popondetta khua sunga Seventh-day Adventist Pawlpi mi khat a suak ta hi. 
Sam pen tu in missionary khat suakta a, 2024 kum ciangin Popondetta pawlpi pan a kiphut thak 7te lakah khat a kem hi. Nasepna ah a tangzai zaw in a sep theih nadingin, 2025 kum sungin, Easter Highlands sunga Omaura Adventist School of Ministry ah sang kah kik leuleu hi.
“Si loin a nuntakna le suakta takin a nuntak theihna hangin a lungdamna” Sam in gengen hi. A lawm luite a tamzaw si khin uh a, a omlai sunte zong thong sungah om uh hi. A lungdam huai thu khat ah, Sam’ teci panna hangin a lawmte honkhat in Jesu sangthei in a nuntakzia uh kikhel ta uh a, Seventh-day Adventist pawlpi hong zuan thei uh hi.
Tu in Sam pen a kizahtak mahmah Khrisian khat hi ta a, Jesu a sang lo gang-pawlte nangawn in zong thupi sa in zahtak mahmah uh hi. Tua ahih manin, Popondetta sung a PNG for Christ ah security makaipi dingin Sam koih ding kilawm kisa ciat hi. 
Nitak khat mipite’ nunglam panin thau ging pawlkhat a kizak cih sim loh buaina dang om sam lo hi. Tua nitak a thugenpa in Honpa le Gumpa in Jesu a kisaan nadingin mi khempeuh a kut laitak in gang pawlte khat in a lawmte kiangah, “No koici ngaihsut cih bel hong thei ke’ng in, kei bel Khris tawh kipawl dingin a mailam ah va pai phei ning ei” ci hi. A lawmte in zong, “Ko zong hong zui nung ei” ci uh hi. 
Effort nitak nunung pen ni ciangin, nidang a tua khawk siapi luipa ahi, Pastor Don Fehlberg in Ronnie kici pasal khat mukha hi. Tua pa in Pastor Don kiangah effort bawl sunga kituiphum lakah a kihel lam a gen kik hi. A nuntakna ah a gilo le a siat gamtat mahmah khat ahih lam amah mah a kigen kawm in, Sam kawk phei a, “Hihpa tawh a kithuah kai ve” ci hi. Pastor Don in Sam’ tangthu za kha ngei khin ahihlam zong Ronnie kiangah a gen hi.
Tu in Sam le Ronnie kipawl khawm kikin, Jesu kiangah kha mangthangte ngah nadingin hanciam uh hi. Kha Siangtho ompihna nuai ah amaute pen tulaitak in team lawhcing mahmah suak uh hi.
“Ka hun beisa sung ka et kik ciangin, Seventh-day Adventist innkuan ahi ka innkuanpihte tungah ka lung nak dam mahmah hi. Ka kikhel ding amaute in hong deih mahmah uh a, Lai Siangtho tawh kituak a ka nuntak nadingin thu hong ngetsaksak uh hi. Ka gang sung vua a zalianpente sangin amaute ka zahtakna hong khang semsem zaw hi” Sam in ci hi.
“Tuate khempeuh sangin a thupi zawlai ah, a hoih pen in a nungta dingin hong hilh Pasian tungah ka lungdam zawlai hi,” Sam in ci hi.
Pasian in Sam nuntakna khelsakin Jesu pahtawisak bek loin, mi tampite Jesu sungah a tunpih dingin Sam mah zangh kik lai hi. PNG for Christ ah mi 95 a kituiphum dingin Sam in kiging khol sak sitset khin zo hi. 
“Hih ka tangthu in kei tawh kibang mite’ adingin thupha le hanthotna hong suak tahen. Bangbang in na kisia khin ahi zongin, Pasian in hong it lai veve in ong lunghimawh tawntung hi,” ci in Sam in a thugen a hial bawl hi. 
Hih tangthu original pen March 28, 2025 in hong kisuaksak khin zo hi. Phalna tawh hong ki suaksak kik ahi hi.
Tu kuata Sabbath 13na ah phal taka nong piak uh sumpite tawh Papua New Guinea gam ah lungdamna thu a va gen ding pasalte le numeite Omaura Adventist School of Ministry sang ah pattah nadingin kizang ding hi. Citak taka nong piak manun lungdam!

